
MUZEJ TREĆE GIMNAZIJE

Gimnazijalci sa Vilsonova2

Svečano otvorenje Muzeja Treće gimnazije u Sarajevu

Treća gimnazija Sarajevo, 21.marta 2024. godine, obilježava Dan škole. Ovogodišnja svečanost u povodu 76. 
rođendana Treće bilježi još jedan od značajnih trenutaka u svojoj historiji – otvaranje Muzeja Treće 
gimnazije.
Svečanost je započela obraćanjem direktorice Amre Čolić inspirativnim govorom o značaju ovog Dana koji 
su svojim prisustvom potvrdili i uveličali: akademkinja i bivša učenica Treće gimnazije gospođa Mirjana 
Vuković i akademik gospodin Dejan Milošević; predstavnici Vijeća roditelja: Aida Aganović, Hasan Pleh, 
Armina Puzić; bivši članovi kolektiva, direktorica Senada Salihović i profesori: Ankica Haračić, Gordana 
Roljić, Amila Huseinbašić, Sedžida Hadžić i Predsjednik udruženja Alumni, također bivši učenik naše 
gimnazije, Anel Tahirbegović.

Naglasila je kako muzej predstavlja krunu dugo-
godišnjeg rada, posvećenosti i postignuća škole te 
kako će služiti kao podsjetnik na tradiciju i 
vrijednosti koje Treća gimnazija njeguje. Zatim je 
uslijedio dirljiv trenutak uručenja cvijeća zaslužnim 
damama iz Muzeja Sarajevo Aidi Selmanagić I Nađi
Čengić koje su zajedno sa Žanom Karaman svojim 
znanjem i učešćem dale nemjerljiv doprinos u 
realizaciji ovog projekta. Ovaj gest zahvalnosti 
simbolizirao je priznanje i poštovanje prema onima 
koji su svojim trudom i donacijama eksponata 
obogatili muzejsku kolekciju.

Atmosferu svečanosti dodatno je obogatila izvedba plesne 
sekcije škole, čiji su članovi svojim nastupom izrazili 
energiju, entuzijazam i kreativnost koji krase Treću 
gimnaziju. Zatim je scenu preuzeo talentovani učenik na 
gitari, čija je emotivna izvedba podsjetila na snagu 
umjetnosti i muzike u obrazovanju. Melodije koje su 
ispunile prostoriju dotakle su srca svih prisutnih, stvarajući 
još intimniju atmosferu. Kulminacija svečanosti dogodila 
se uz evergrin “Pet do pet”, čije stihove je napisao čuveni 
profesor Treće gimnazije, pokojni Slobodan Đurasović. 
Pjesmu su otpjevale naše učenice, a njihove glasove pratio 
je odjek prošlosti, sadašnjosti i budućnosti škole, ističući 
neprekidnu povezanost generacija koje su prošle kroz 
njezine učionice.



Profesor Abid Zukić, čija vizija i inicijativa leže u temelju ovog projekta, podijelio je svoje misli, zahvalivši 
svima koji su doprinijeli ostvarenju sna o muzeju, naglasivši da vizija škole koja ide naprijed, nikada ne 
zaboravlja svoje korijene. Presijecanjem svilene vrpce profesor Zukić je i zvanično otvario Muzej Treće 
gimnazije. Ovaj čin nije bio samo simboličan završetak svečanosti, već i početak novog poglavlja u historiji 
škole – poglavlja u kojem će muzej biti svjedočanstvo uspjeha, izvrsnosti i zajedništva koje Treća gimnazija 
predstavlja.

Muzej Treće gimnazije sada je otvoren za sve posjetitelje, poziva ih da istraže i dožive bogatu historiju i 
naslijeđe koje je škola izgradila tijekom decenija. Ovo je prilika za učenike, bivše učenike i širu zajednicu da 
zajedno uče i crpe inspiraciju iz uspjeha koji su oblikovali Treću gimnaziju, učvršćujući njezinu ulogu mjesta 
učenja, rasta i inspiracije.
I za kraj, iskazujemo veliku zahvalnost profesoricama Elmi Šikalo-Mašnić, Suadi Krezić i Aidi Kamenica za 
kreativnu pripremu i izvedbu svečanosti.
Fatiha Bihorac, članica Novinarsko-fotografske sekcije

Projekti i zadaci za unapređenje rada u Trećoj gimnaziji

Gimnazijalci sa Vilsonova4

PROJEKTI 

Realizacija planiranih projekata i zadataka na unapređenju rada škole u 2023/24.školskoj godini  
izvodi se prema ugovorenim fazama i to:

Projekat Utopljavanje škole, čiji je nosilac direktorica 
Amra Čol ić , implement i ra Vlada KS putem 
Ministarstva komunalne privrede, infrastrukture, 
prostornog uređenja, građenje i zaštite okoliša od 
2019.godine, u saradnji sa Evropskom bankom za 
obnovu i razvoj (EBRD) u sklopu mjera energijske 
efikasnosti do 40 odabranih javnih objekata iz oblasti 
obrazovanja i zdravstva,  koji se nalaze na listi javnih 
objekata koju je usvojila Vlada Kantona Sarajevo. 

Utopljavanje škole, realizacija u toku.

Projekat Izgradnja lifta za 
nepokretne i teško pokretne 
osobe, čiji je nosilac direktorica 
Amra Čolić, u implementaciji 
programa UNDP, u cjelosti 
završen. Realizacijom ovog 
projekta škola osposobljena sa 
dva lifta s pristupnom rampom 
za invalide, čime je omogućen 
prijem učenika s ograničenom 
pokretljivošću.

Izgradnja lifta za nepokretne i teško pokretne osobe, realizovan.



Klub matematike Treće gimnazije otvoren je 27.septembra 2023.godine, predavanjem prof.dr. Zenana 
Šabanca. Na samom početku rada, direktorica škole, Amra Čolić, predstavila je plan rada i profesore 
zadužene za određene aktivnosti u Klubu. Navela je da će u toku nastavne godine, kroz Klub matematike, 
učenici moći uživati u raznim temama na predavanjima i radionicama profesora Univerziteta u Sarajevu. 
U školskoj 2023/2024 godini Klub matematike organizivao je nekoliko predavanja, u ovom časopisu 
donosimo samo dijelove istih. Prvo predavanje održao je vanredni profesor dr. Zenan Šabanac, na temu 
”Uvrnuti svijet Alise u Zemlji čuda”. Profesor Šabanac nas je na samom početku podsjetio na divnu bajku iz 
naše mladosti te joj dao posebno značenje interpretacijom kroz matematiku. Profesor je svojim zanimljivim 
predavanjem prisutnim predstavio euklidsku, hiperboličnu i eliptičnu geometriju i njihove primjene. Učenici 
su bili oduševljeni predavanjem. Hvala profesoru doktoru Šabancu na prezentovanom znanju, nadamo se da 
će se naša škola ponovo naći u njegovom rasporedu predavanja.

Pitanjem “Zašto učimo matematiku?”, upućenim svim prisutnim, doc.dr. Dina Kamber Hamzić započela je 
svoje predavanje na temu „Primjena trigonometrije“. Potom je s našim učenicima diskutovala o značaju 
matematike u raznim sferama života te o razvitku kritičkog i logičkog mišljenja. Kroz predavanje nas je 
podsjetila na razvoj trigonometrije i posebno skrenula pažnju na primjenu iste. Učenici su bili oduševljeni 
predavanjem, a posebnu pažnju učenika izazvala je primjena trigonometrije u fizici, geodeziji, medicini i 
analizi signala. Velika nam je čast što smo imali priliku biti dio predavanja doc. dr. Dine Kamber Hamzić te joj 
se ovom prilikom zahvaljujemo na izvanrednom predavanju!

„Kriptografija kroz historiju“ tema je predavanja 
koje je održala prof. dr. Amela Muratović-Ribić. 
Uvažena profesorica nas je, na veoma zanimljiv 
način, provela kroz historiju kriptografije, pre-
dstavila nam njen značaj u raznim sferama života 
te joj dala posebno značenje kroz matematičku 
interpretaciju. Učenici su bili oduševljeni preda-
vanjima, a posebnu pažnju izazvali su Cardanova 
rotirajuća rešetka, Albertijev disk i Cezarova 
šifra. Velika nam je čast bila slušati predavanje 
prof. dr. Amele Muratović-Ribić.

PROJEKTI 

Klub matematike

PROJEKTI 

Ova Konferencija pruža izvanrednu priliku učenicima da istraže široki spektar primjena matematike u 
različitim naukama, proširujući horizonte izvan okvira formalnog obrazovanja. Fokusirajući se na 
povezivanje različitih disciplina, Konferencija inspiriše i potiče kreativno razmišljanje.
Zahvaljujemo i našim učenicima koji će narednih dana volontirati na ovom izuzetno značajnom događaju za 
mlade.

Najda Milišić, I4

0d 6. do 10. decembra 2023. godine Treća gimnazija domaćin je Naučne konferencije “Matematika i 
primjene“, u organizaciji Naučnog društva “Vladimir Prelog”, koje je osnovala grupa mladih i 
ambicioznih u cilju popularizacije nauke i povezivanja mladih.
Treća gimnazija ugostila je stotinu učenika iz cijele BiH koji imaju priliku slušati o primjenama 
matematike u različitim naučnim područjima. Predavači su najbolji studenti i profesori sa prirodno-
matematičkih i tehničkih fakulteta iz BiH i regije. Direktorica škole Amra Čolić, uz dobrodošlicu 
svim učesnicima, zahvalila je načelniku Općine Novo Sarajevo Hasanu Tanoviću, nekadašnjem 
učeniku Treće gimnazije, koji je podržao projekat i svečano otvorio Konferenciju. Prisutnima su se 
obratili Andrej Madunić, predsjednik Udruženja, i Boris Stanković, nosilac brojnih priznanja na 
svjetskim matematičkim takmičenjima.
 “Mladi ljubitelji nauke trude se stvoriti bolje društvo u kojem će ona imati svoje zasluženo mjesto”, 
poruka je organizatora.

Naučna konferencija “Matematika i primjene” u Trećoj gimnaziji



Volim matematiku!

Učenice naše škole i ove godine uzele su učešće na naučno-popularnom skupu “Volim matematiku” u 
organizaciji Udruženja matematičara Kantona Sarajevo i Odsjeka za matematiku i kompjuterske nauke 
Prirodno-matematičkog fakulteta UNSA.   
Ovaj događaj, koji okuplja sve ljubitelje matematike, održan je 4. i 5. marta u Dječijoj kući, a učenice Treće 
gimnazije predstavile su svoje eksponate i kratke prezentacije, uz mentorstvo profesorica Aide Ražanica i 
Sanje Vasilić. Tipove geometrije kroz svoj eksponat predstavile su učenice Ema Džafić i Amina Bahtanović, 
dok su grafik funkcije sinus predstavile Andrea Božinović i Fatima Fulurija. Ponosni smo i na učenicu Emu 
Ćuhara koja je nagrađena za jednu od tri najbolje trominutne prezentacije na temu “Matematika 
prapovijesti”. Pored toga što su pokazale svoje znanje, učenice su stekle i nova znanja učešćem na 
matematičkim radionicama i kvizovima. Ovaj događaj bio je prilika za nova iskustva, znanje i prijateljstva, 
ali i najbolji način da se obilježi Međunarodni dan matematike. Čestitamo našim učenicama na pokazanom 
znanju i vještinama uz poruku da matematika nije bauk, ako je gledamo na pravi način. 

Amina Bahtanović, III-2

PROJEKTI 

HUMANOST I VOLONTIRANJE



Učenici naše škole su i ove godine učestvovali u 
humanitarnoj akciji prikupljanja paketića za djecu 
koja su smještena u hraniteljske porodice i djecu iz 
porodica slabog materijalnog stanja. Akciju je 
pokrenula profesorica Selma Mešić sa svojim 
odjeljenjem IV2 u saradnji sa Centrom za socijalni 
rad KS, a veliku pomoć su im pružili učenici II1 
odjeljenja. U akciji je učestvovalo oko 400 učenika 
naše škole i 10 uposlenika. Zajedničkim snagama 
smo poslali poruku ljubavi i solidarnosti prema 
onima kojima je to najpotrebnije. Hvala vam što ste 
pokazali da se promjene dešavaju kada zajedno 
radimo za opće dobro. Neka vam ova lijepa iskustva 
služe kao podstrek da nastavite sa pozitivnim 
uticajem na svijet oko sebe. Još jednom, hvala vam 
na veličanstvenom doprinosu i primjeru solidarnosti 
koji ste pružili.

 HUMANOST I VOLONTIRANJE

Učenici Treće u akciji prikupljanja paketića za
djecu u hraniteljskim porodicama

Pomoć za Maroko

Ponosni smo što se u našoj školi razvija i njeguje 
empatičnost i želja za pomoći onima koji je trebaju. 
Tako su učenici I-4 odjeljenja, ponukani zemljotresom 
koji je zadesio Maroko, pokrenuli akciju prikupljanja 
pomoći nastradalim u zemljotresu. Akcija je vođena 
posredstvom Crvenog križa. Gospodin Namik 
Hodžić, generalni sekretar Crvenog križa Federacije 
BiH, izrazio je posebnu zahvalnost svim učesnicima i 
Trećoj gimnaziji.

Humanitarna akcija za Palestinu
Zgradu Društva Crvenog krsta/križa Bosne i 
Hercegovine, 13.11.23., posjetili su učenici i profesori 
osam sarajevskih srednjih škola. Tom prilikom 
uručena je donacija u iznosu od oko 13 300 KM za 
pomoć stanovništvu Pojasa Gaze. Zahvaljujemo se 
učenicima naše škole koji su, kao i uvijek, nesebično 
pružili podršku osobama u potrebi. Također, 
zahvaljujemo se i svim srednjim školama koje su se 
odazvale pozivu za učešće u akciji.

Našim srcima i mislima smo uz narod Palestine.

NAUKA, KULTURA, MEDIJ, SPORT I TREĆA

Da se u Trećoj gimnaziji posvećuje jednaka pažnja nauci, kulturi, medijima i sportu pokazuje i broj 
realizovanih posjeta naših učenika svim institucijama u kojima se stiču znanja, kultura i iskustva. Donosimo 
vam kratak pregled realizovanih posjeta u školskoj 2023/24. godini.

NAUKA

Odsjek za matematičke i kompjuterske nauke Prirodno- matematičkog fakulteta u Sarajevu

Učenici IV4, u pratnji profesorice Aide Burak, posjetili su 
Odsjek za matematičke i kompjuterske nauke na Prirodno-
matematičkom fakultetu Univerziteta u Sarajevu. Dočekali su 
nas prof. dr. Zenan Šabanac, šef Odsjeka i doc. dr. Dina Kamber-
Hamzić. Bilo nam je veliko zadovoljstvo slušati interesantno 
predavanje univerzitetskih profesora. Upoznali su nas o 
smjerovima i mogućnostima, projektima, obišli smo kabinete, 
računarski centar i amfiteatar.

Akademiji nauka i umjetnosti u Sarajevu

Učenici u pratnji profesorice fizike Erne Mujić, posjetili Akademiju nauka i umjetnosti u Sarajevu te imali 
privilegiju prisustvovati predavanju akademika Dejana Miloševića na navedenu temu. Akademik Milošević 
redovni je profesor teorijske fizike na Prirodno-matematičkom fakultetu u Sarajevu, koji istražuje atomske i 
molekulske procese u jakom laserskom polju. Redovni je član Akademije nauka i umjetnosti Bosne i 
Hercegovine, kao i Evropske akademije nauka i umjetnosti. Također je i dobitnik Šestoaprilske nagrade grada 
Sarajeva, kao i Georg Forster Research Award Alexander von Humboldt fondacije. Na kraju, ono na što smo 
najviše ponosni, akademik je ujedno i bivši učenik naše gimnazije. Na predavanju su učenici upoznati s 
pojmom atonauke, kao i s nobelovcima koji su postigli napredak u 2023. godini na ovom polju.



Kao maturanti Treće gimnazije, posjetili smo Prirodno-matematički fakultet u Sarajevu i uživali u 
predavanju na temu Particle Therapy (terapija česticama) te aktivno sudjelovali u video-konferencijama s 
renomiranim fizičarima i fizičarkama iz različitih krajeva svijeta. Nakon uvodnog dijela, koji nas je upoznao s 
principima primjene fizike u medicini, škole koje su bile u mogućnosti za to, među kojima je, zahvaljujući 
našoj profesorici Erni Mujić, i naša škola, nastavile su s praktičnim, tzv. Hands On dijelom. Pomoću 
simulacija, precizno smo usmjeravali zračenje, bilo to fotonima, protonima ili karbonom, kako bismo ciljali 
kancerogene ćelije. Pri završetku praktičnog rada, ponovno smo se povezali s Dr. Yiotom, prateći 
prezentacije naših i internacionalnih studenata. Ovaj projekat, osim što nam je proširio znanje u već 
navedenim oblastima, osvijestio nam je i važnost jednakih prilika za žene u nauci, te smo inspirisani nastaviti 
raditi na stvaranju naprednijeg svijeta.

 NAUKA

U sklopu projekta Tanışkan, 
učenice II2 razreda su imale 
jedinstvenu priliku sudjelovati u 
Laboratoriji upoznavanja i rada s 
vještačkom inteligencijom u 
Yunus Emre institutu. Ovaj 
inovativni pristup omogućio im 
je praktično iskustvo istraživanja 
AI-a, potičući radoznalost i 
kreativnost. Kroz Tanışkan, 
učenici nisu samo stekli znanje o 
umjetnoj inteligenciji, već su i 
aktivno sudjelovali u kreiranju 
budućeg tehnološkog napretka.

Laboratoriji upoznavanja i rada s vještačkom inteligencijom

Odsjek za biologiju Prirodno-matematičkog fakulteta Univerziteta u Sarajevu

Naši učenici s profesorom Seadom Redžićem učestvovali u radionici pod nazivom “Svijet pod 
mikroskopom”. Radionicu su vodili doc.dr. Sabina Dahija i doc.dr. Armin Macanović. Učenici su pokazali 
visok nivo predzanja kao i veliki interes za novim znanjima i vještinama mikroskopiranja.

Projekat MasterClass Particle Therapy

KULTURA

Historijski muzej Bosne i Hercegovine

Povodom obilježavanja Mjeseca muzeja, 17. novembra, učenici III-3 razreda posjetili su Historijski muzej 
Bosne i Hercegovine.

Zemaljski muzej Muzej Sarajevo

Muzej atentata



KULTURA

Povodom obilježavanja 40. godišnjice Zimskih olimpijskih igara u Sarajevu, učenici II-2 u pratnji razrednice 
Aide Burak posjetili su Olimpijski muzej. 

Olimpijski muzej

Festival svjetla u Zemaljskom muzeju

POZORIŠTE

Izdvajamo samo neke predstave koje su učenici naše škole u pratnji profesorica Dženane Nezirević, Aide 
Burak, Erne Mujić, Elme Mašnić-Šikalo, Senade Turajlić, Azre Kazija, Edine Hodžić,  i drugih u ovoj 
školskoj godini pogledali:

Predstava “Mirna Bosna”, iznimni pozorišni komad 
osvojio je srca sedamdesetoro gimnazijalaca,.. 
Dočarali su kompleksnost ljudskih emocija i unijeli 
svježinu u monotoniju ponedjeljka.
Stotinu i dvadeset učenika, pogledali su predstavu 
“Sjećaš li se Doli Bel”. Ova izvedba bila je posvećena 
istaknutom književniku, pjesniku i scenaristi 
Abdulahu Sidranu, koji je ostavio poseban, originalan 
pečat i prepoznatljiv duh u bosanskohercegovačkoj 
književnosti, filmskoj umjetnosti i kulturnoj sceni.
Stotinu i osamdeset učenika u Pozorištu mladih 
pogledalo predstavu „Balkanski kvadrat kredom“. 
Ovaj satirični komad ponudio je refleksiju o besmislu 
života s dojmljivim humorom, koji je „… jedan od 
mehanizama odbrane ličnosti od sveprisutnog 
besmisla“. 

Kamerni teatar 55, Narodno pozorište, Pozorište mladih,...



MEDIJ I DRUŠTVO

Evropska kuća kulture

Učenici II-4 i II-6 razreda, koji pohađaju DSD 
program, u pratnji profesorice njemačkog jezika 
Emire Kičević, posjetili su Evropsku kuću kulture i 
nacionalnih manjina gdje je bila interaktivna izložba 
pod nazivom “Svemir. Čovjek. Inteligencija.”.
Izložbu su predstavili Goethe-Institut Sarajevo i 
Institut Max Planck. Vrhunska istraživanja u 
Njemačkoj, prilagođena za mlade koji uče njemački 
jezik, prikazano je u interaktivnoj putujućoj izložbi u 
pet širokih tematskih područja: Svemir | Historija 
čovječanstva | Mozak | Antropocen | Vještačka 
inteligencija. Naši učenici su uživali dok su 

istraživali različite teme koje prate odgovarajuće 
inscenacije: preklapanja lica (eng. face morphing) 
na monitoru, prikaz udaljenosti u svemiru pomoću 
zračnog omotača, instalacije kojima se kroz uticaj 
muzike mogu doživjeti različite emocije ili 
interakcije robota. Tu su i razne laboratorijske 
stanice, a može se aktivno isprobati i 40 000 godina 
stara frula od kosti. QR kodovi upućuju na dodatni 
materijal u obliku videa, galerija slika i podcasta. 
Sadržaji izložbe namijenjeni su mladima koji uče 
njemački jezik, a prezentovani su na njemačkom i 
engleskom jeziku.

Učenici I-6 odjeljenja su, u organizaciji profesorice 
Edine Lokvančić, posjetili Američki kutak. Borana 
Koštro iz Ureda za razvoj poslovanja, Agencije 
SAD-a za globalne medije (USAGM), održala je 
učenicima jednosatno predavanje o digitalnoj 
sigurnosti na engleskom jeziku. Predavanje je 

učenicima bilo izuzetno korisno, zanimljivo i 
interaktivno. Obogatilo ih je vrlo korisnim 
informacijama o zaštiti svojih ličnih podataka na 
Internetu i društvenim mrežama te time kako zaobići 
potencijalne digitalne prijetnje.

Američki kutak

15Gimnazijalci sa Vilsonova

MEDIJ I DRUŠTVO

Federalna TV

BHRT

Učenici III6 u okviru aktivnosti Projekt građanin/Ja građanin i teme: “Nelegalna sječa šuma“, gostovali na 
Federalnoj TV u emisiji „Dobro jutro Bosno i Hercegovno!“.

Jedanaest maturanta IV-1 odjeljenja nedavno imalo priliku da gostuje u popularnoj emisiji “IN Medias Res” 
na javnom servisu BHRT. Tema ovog odličnog serijala, ovaj put, bila je Religija i medicina. Učestvujući u 
prokativnoj publici, naši učenici su imali priliku da iznesu svoje perspektive o datoj temi, odgovarajući na 
voditeljska pitanja: „Šta mislite kako se dopunjavaju vjera i medicina u procesu izliječenja?“ i „Šta kaže 
generacija koja dolazi – kako bi po vašem mišljenju trebala izgledati budućnost odnosa religije i medicine?“ 
Ovo je bila prilika koja je omogućila našim učenicima da se izraze i podijele svoje stavove i iskustva sa širom 
javnošću, istovremeno predstavljajući našu školu na državnoj televiziji.

Učenici JU Treće gimnazije i profesorica Đuldina Kurtović gostovali su u radio emisiji povodom 
dugogodišnjeg aktivizma ETOS inicijative etičnosti, tolerancije, otvorenosti i solidarnosti. Naša škola je 
dugogodišnji partner TPO Fondacije te je zbog mnogobrojnih aktivnosti učenika i uposlenika stekla 
certifikaciju kao jedna od ETOS škola. 

Radio emisija „Teen Teens“ BHRT



MEDIJ I DRUŠTVO

Parlamentarna skupština Bosne i Hercegovine

Povodom predstojećeg državnog praznika naše 
domovine, Bosne i Hercegovine, članovi Civitas 
sekcije i učenici III-1, III-4, III-5 i III-6 razreda s 
profesoricom Almom Ahmethodžić posjetili su 
Parlamentarnu skupštinu Bosne i Hercegovine. 
Mimo prikupljenih informacija o osnovama 
funkcionisanja Parlamentarne skupštine Bosne i 
Hercegovine, naši učenici su imali čast razgovarati 
sa zastupnikom u Zastupničkom domu, gospodinom 

Šemsudinom Mehmedovićem, kojem su ovom 
prilikom predstavili ovogodišnje teme projekta 
„Projekt građanin/Ja građanin“. Na koncu 
razgovora naši učenici dobili su pohvalu za 
pokazani interes za principima pravnog i političkog 
funkcionisanja naše države te aktuelnim temama 
koje kroz projekt „Projekt građanin/Ja građanin“ 
istražuju i nude nova rješenja.

Učenici IV3 s razrednicom Suadom Krezić prisustvovali predavanju na temu mentalnog zdravlja i prisustva 
stresa u sportu. Predavanje je bilo na temu mentalnog zdravlja i prisustva stresa u sportu, ali i u svakodnevnim 
životnim situacijama. Predavanje je vodila Jovana Hadžić, nekadašnja gimnastičarka i magistrica psihologije 
koja je govorila o stresu, naročito onom negativnom, koji je danas sve češća pojava i prepreka normalnom 
funkcionisanju čovjeka, kako u sportu, tako i u svim situacijama u kojima se nađemo.

Olimpijski komitet u Olimpijskoj dvorani “Zetra”

SPORT

17Gimnazijalci sa Vilsonova

NACIONALNI DANI

Svečanost povodom Dana državnosti BiH

U petak, 24.11.2023. godine, povodom Dana državnosti, učenici i profesori naše škole pripremili su malu 
svečanost. Dan državnosti Bosne i Hercegovine obilježava se 25. novembra i od velikog je značaja za sve 
građane BiH.
Treća gimnazija, s ciljem odavanja počasti ovom divnom prazniku, priredila nam je program kojim je 
prikazala vrline naše domovine. Članovi našeg hora otpjevali su neke od pjesama koje govore o našoj državi, 
njenim bogatstvima te ljudima koji su je državom i učinili. Imali smo priliku čuti interpretacije mnogobrojnih 
literarnih radova naših vrijednih učenika. Također, o piscima i pjesnicima čiji radovi i dandanas veličaju BiH.
Učimo cijeniti našu Zemlju i sve što nam ona pruža. Budimo ponosni građani BiH kao što su i naši učenici. 
Promoviranje jednakosti i poštovanje naše Bosne i Hercegovine i njenih građana bez obzira na nacionalnost, 
glavni je cilj našeg današnjeg okupljanja.

Tekst: Imam Pamuk, I 1



NACIONALNI DANI

Srcem izgovaram njeno ime, svaki njen pedalj iz atlasa, sa geografske karte. Srcem govorim o njoj gdje god 
da jesam. Izgovaram srcem sav ponos jer sam njeno dijete, izgovaram srcem svaku riječ njenog jezika, srcem 
izgovaram smijeh ispod njenog neba, najljepše plave boje i suzu kad ju trenutak donese.
Meni je domovina moja majka, moj otac, brat, nena, prijateljica iz školske klupe, meni je domovina moja 
učiteljica, sve ih srcem izgovaram. Svaki dan kad se završi, a ja se vratim u roditeljski dom srcem izgovaram 
zahvalnost što dom imam. Kad učim historiju svoje domovine, izgovaram ju srcem jer je ona zalog 
budućnosti moje. Kad čitam njenu književnost izgovaram ju srcem jer je ona ljepota. Kad putujem svojom 
domovinom od Save do mora i od Une do Drine srce mi izgovara radost zbog svake slike njene 
neprocjenjivosti, zbog mira koji osjećam dok upijam slike rijeka, planina i mora…
Domovina, to se srcem izgovara i nikako drugačije jer ona srce jest. Srcem su o njoj govorili i meni, zato danas 
znam da duh i veličina njenih naroda prerasta njene granice, da sve posebnosti koje posjeduje nikako nisu 
mjerilo u kilometrima koji joj od ovog planeta pripadoše. Srcem su izgovarali i odgoj za mene i moje 
vršnjake, zato ja danas vjerujem da ćemo znati biti dobri sinovi i kćeri svojoj domovini. Vjerujem da ćemo 
srcem kazivati znanje, da ćemo srcem u svijet slati samo najljepše slike o svojoj domovini.
Vrijeme koje oči vide jest teško, možda turobno i crno, ali domovina, to se srcem izgovara, osjeća i živi.
Srcem izgovaraju ponos svi oni ljudi koji su mogli otići, a ostali su. Srcem izgovaraju ljubav svi oni ljudi koji 
se bore protiv siromaštva. Srcem izgovaraju znanje svi oni ljudi koji svakodnevno odlaze na posao, 
podučavaju, liječe, grade i opet spajaju kraj s krajem. Srcem izgovaraju vjeru svi oni ljudi koji mole za bolje 
sutra, za mir, za napredak. Srcem izgovaraju zahvalnost svi oni ljudi koji znaju da je domovina identitet i 
jezik, glavni grad i svaki gradić koji se ušuškao u dolinu rijeke ili podnožje planine. Srcem izgovaraju mir dok 
slobodni hodaju ulicama, dok im pahulje snijega ljube lice ili im sunce upisuje bore iskustva, spoznaje, 
prolaznosti ili samo bore smijalice.
Srcem se izgovara miris domaćeg hljeba, okus baklave, cvijeće u avliji i raširene ruke koje me dočekuju na 
kućnom pragu, to je moja mala domovina. Srcem se izgovara i pasoš koji s osmijehom dam cariniku kad 
ulazim u svoju veliku domovinu…
Hvala Bogu što je imam, žuto – plavu, zvjezdanu, najljepšu na svijetu!

Farah Hasanagić

19Gimnazijalci sa Vilsonova

U nastavku literarni rad naše učenice koji je osvojio 1. mjesto na Konkursu- Domovina, to se srcem izgovara, 
u organizaciji Instituta za razvoj preduniverzitetskog obrazovanja KS uz podršku Ministarstva za odgoj i 
obrazovanje KS povodom obilježavanja Dana državnosti BiH.

„Domovina, to se srcem izgovara“

Čovjek samo srcem dobro vidi. Bitno je očima nevidljivo…”, riječi su iz jedne od najpoznatijih knjiga svijeta, 
riječi su iz Malog Princa, a mene podsjetiše na moju domovinu, Bosnu i Hercegovinu… Domovina se srcem 
gleda, srcem se sluša, srcem se izgovara, bitno je očima nevidljivo…I gledam ju srcem, i slušam ju srcem i sve 
ono što ona jest izgovaram srcem…

MEĐUNARODNI DANI

Učenici Treće gimnazije i ove školske godine pridružili su se svjetskoj javnosti u obilježavanju 
međunarodnih praznika utemeljenih u međunarodnim institucijama kao što su: Generalna skupština 
Ujedinjenih nacija i UNESCO.
Obilježavanje ovih praznika ima za cilj podsjetiti na neku temu od opće važnosti, privući pažnju svjetske 
javnosti na važne međunarodne interese, promociju ideja i pokretanje akcija.

Dan zaljubljenih, 14.februara, jer “Ljubav je mađioničar koji izvlači čovjeka iz vlastitog šešira.”; 

Dan roza majica - Međunarodni dan prevencije vršnjačkog nasilja, 28.februara



MEĐUNARODNI DANI

21Gimnazijalci sa Vilsonova

Međunarodni dan osoba sa Down sindromom, 23.mart 

Međunarodni dan planete Zemlje
Međunarodni dan žena- 8.Mart

8. mart

Ni jedan cvijet na kugli se ne ponovi,

A ima ih raznih neki su uveli, a neki su novi.

Neki su okićeni bodljama, a neki mrežama 

paukovim,

Ali voda i sunce potrebni su vrstama svim.

Svi tako različiti, a svi tako isti,

Gdje se ne razlikujemo ni ja ni ti.

Sve one se rode i uvenu, bez obzira na vrste kroja,

Na miris, na ljepotu ni od kojih su oslikanih boja.

Među njima nema pravog razloga za sukobe i rat,

Svim cvjetovima (ženama) želim sretan 8. mart!

                                                 Fatima Džafić, III 5

MEĐUNARODNI DANI

Međunarodni dan mira, 21.septembar

Međunarodni dan tolerancije, 16.novembar

“Naš cilj nije da postanemo kao drugi, potrebno je da se međusobno razlikujemo, da naučimo da vidimo drugačije 
ljude od sebe i da ih poštujemo zbog toga što su.” Hermann Hesse

Prilog pripremili učenici Novinarsko-fotografske sekcije

Dan Ujedinjenih nacija, 
24.oktobar



TAKMIČENJA

U subotu, 20.4.2024. godine, na Prirodno-
matematičkom fakultetu u Sarajevu, održano je 
Federalno takmičenje za učenike srednjih škola iz 
nastavnog predmeta Matematika. Našu školu 
predstavili su učenici: Afan Isaković, III razred, 
Emir Salčinović, II razred, Ajla Ćuprija i Nedžla 
Demirović, I razred. Najuspješnija je bila Ajla 
Ćuprija, u kategoriji I razreda, u kojoj je osvojila 
3.mjesto i time se plasirala na Matematičku 
olimpijadu Bosne i Hercegovine.

Federalno takmičenje iz fizike

Na XXVIII Federalnom takmičenju iz fizike za učenike srednjih 
škola, održanom u subotu, 27. aprila, u Sarajevu, naši učenici su 
ostvarili odlične rezultate u svim kategorijama. U grupi A  
(mehanika i termodinamika): Amina Gicić, 3. mjesto i Afan 
Isaković, 5. mjesto; u grupi B (elektromagnetizam, oscilacije i 
talasi): Samel Ribić, 3. mjesto; u grupi C (atomska i nuklearna 
fizika): Muhamed Turković, 4. mjesto i Adnan Heljić,  6. mjesto i  
u grupi D (cjelokupna fizika): Emina Suljić dijeli 7. mjesto.
Čestitamo našim vrijednim mladim fizičarima, uz iskrenu 
zahvalu i priznanje profesorima fizike. Kao i do sada, ponosno 
ćemo ih bodriti na putu sjajnih dostignuća u nauci.

Federalno takmičenje iz matematike

TAKMIČENJA

STEM kvalifikacija na međunarodnom nivou

Uspjeh naših učenica na Kantonalnom 
takmičenju iz njemačkog jezika

Kantonalno takmičenje iz njemačkog jezika održano 
je 6.3.2024. godine. Naše učenice ostvarile su odlične 
razultate. Amna Zukanović, prvo mjesto na nivou A2; 
Sara Ramić, peto mjesto na nivou B1; Lina Suliman 
Hassan, treće mjesto na nivou B2 i Farah Čano, sedmo 
mjesto za nivo C1 na nivou jezičke kompetencije.

Ponosno objavljujemo rezultate sa kvalifikacija na međunarodnom nivou, za Internacionalnu olimpijadu 
STEM SCIENCE 2024 godinu, koja će se održati u Holandiji: Samel Ribić, 3. mjesto i Eszter Ristić, 113. 
mjesto od 146 takmičara u kategoriji drugog i trećeg razreda; Amna Zukanović, 13. mjesto i Ema Ćuhara 
53.mjesto od 192 takmičara u kategoriji prvog razreda.
Svi takmičari su predstavljali Bosnu i Hercegovinu, ostaje da vidimo ko će otputovati na takmičenje u 
Holandiju.
Čestitamo svim učenicima i profesorima biologije, hemije i fizike koji su ih pripremali:Almi Gibović, Edini 
Hodžić, Erni Mujić i Mevludinu Maličeviću.

Jubilarno 20. državno takmičenje iz pružanja prve 
pomoći održano u Bijeljini je završeno. Zlatna 
ekipa naše škole osvojila je državnu bronzu. Našu 
ekipu s profesorom Ademom Bajrićem pre-
dstavljale su: kapiten Zerina Pandža koju slijede 
Dženita Podžić, Enela Kapić, Amina Bahtanović i 
Sara Zildžić. Veliku podršku našoj takmičarskoj 
ekipi pružili su Uprava škole, Crveni križ Novo 
Sarajevo i Općina Novo Sarajevo.

Bronza oko vrata zlatne ekipe Treće gimnazije



TAKMIČENJA

U utorak, 16. aprila 2024.godine, održano je 
kantonalno takmičenje  „Projekt građanin“  u 
kategoriji srednjih škola Kantona Sarajevo. JU 
Treća gimnazija na kantonalnom takmičenju 
“Projekt građanin“ u školskoj 2023/24. osvojila je 
2. mjesto sa temom: „Ilegalna sječa šuma“. 
Školski tim na kantonalnom takmičenju činili su 
učenici III-6 razreda: Berin Hadžimuratović, Ajna 
Mujaković, Lejla Karadža, Vedad Mutapčić, Đani 
Dedić, Ajna Šogolj, Nadija Korać i Amina 
Crnčalo. Čestitamo našim učenicima koji su na 
najboji mogući način predstavili našu školu i koji 
će povodom Međunarodnog dana planete Zemlje 
u Ambasadi SAD u BiH prezentovati temu: 
“Ilegalna sječa šuma“!

Državno prvenstvo iz poduzetništva pod nazivom “11. Star Business Challenge” održano je 16.2.2024. Našu 
školu su predstavljali učenici: Ilma Pleh ll-2, Vedad Šabović lll-2, Ena Karić lll-2 i Arna Mekić IV-2. Ilma 
Pleh je sa svojom ekipom osvojila 1. mjesto, dok je Arna Mekić osvojila 2. mjesto, te Vedad Šabović 5. mjesto 
u Kantonu Sarajevo. Nakon državnog prvenstva uslijedilo je regionalno prvenstvo pod nazivom “Poslovni 
Izazov Zapadnog Balkana” gdje je naša učenica Ilma Pleh osvojila 3. mjesto, te Vedad Šabović 5. mjesto.
Čestitamo našim poduzetnicima!

Drugo mjesto na kantonalnom takmičenju “Projekt građanin”

Državno prvenstvo iz poduzetništva 

Fantastična četvorka iz "Lige pregovaranja“

U ponedeljak, 13. 05. 2024. godine, održano je 
Kantonalno takmičenje iz Lige pregovaranja. Učenice 
JU Treća gimnazija pokazale su da znaju pregovarati, da 
poznaju bankarski sistem i da na pametan način donesu 
adekvatnu odluku. Briljantan uspjeh na takmičenju 
ostvarile su učenice: Amina Gicić (III-4), Dženita 
Podžić (III-4), Ena Karić i Amina Bahtanović (III-2).
Zahvaljujemo Institutu za razvoj preduniverzitetskog 
obrazovanja, koordinatoru Kerimu Hadžiću na 
organizaciji takmičenja i JU Prva gimnazija što su bili 
odlični domaćini takmičenja. 
Učenike pripremala profesorica Đuldina Kurtović.

TAKMIČENJA

Treća je PRVA -Atletski kup

U srijedu, 29.05. 2024.godine, na stadionu Koševo, održano je atletsko takmičenje pod nazivom Atletski kup 
za učenike srednjih škola Kantona Sarajevo. Sportska ekipa Treće gimnazije sa 146 bodova osvojila je prvo 
mjesto i pokazala odličnu utreniranost, predanost i vještinu.
Naši učenici u takmičarskim disciplinama postigli su sljedeće rezultate: Vedad Sijerčić, Adem Hadžić, Ajdin 
Aljić i Aris Beglerbegović - 4x100, Aljić Ajdin - 100m, Efendić Sara - kugla, Larisa Pita, Emela Isanović, 
Fatiha Bihorac i Edina Sipović - 4x100m, Edina Sipović - 100m, Fatiha Bihorac - 400m, Nadija Mušija - 
600m, Benjamin Zijadić - 1000m, Larisa Pita - skok udalj, Vedad Hasečić - kugla, Nadija Spahić - kugla, Aris 
Beglerbegović - 100m, Nedim Fazlibegović - 1000m, Nejra Kožljak - 600m, Marea Strbić- skok udalj i 
Hamza Pašović - kugla.
Čestitamo našim sjajnim sportašima na spjehu! Njihova postignuća predstavljaju istinsku inspiraciju jer 
Treća je uistinu prva i to s ponosom!

Fatiha Bihorac, članica Novinarsko-fotografske sekcije

Naš hor pod dirigentskom palicom profesorice Aide Kamenica 3.mjesto! 
Revija kulturno-umjetničkog stvaralaštva učenika osnovnih i srednjih škola Kantona Sarajevo

USPJEŠNI SPORTISTI TREĆE



Od rata do mira

Novembra 2023.godine, naših 136 učenika prvih 
razreda u pratnji razrednika, pedagogice i direktorice 
škole učestvovali su u studijskoj posjeti pod nazivom 
“Od rata do mira” u organizaciji Ministarstva za 
odgoj i obrazovanje KS i Instituta za razvoj 
preduniverzitetskog obrazovanja. Projekat “Od rata 
do mira”, ima za cilj da učenike upozna s historijskim 
događajima iz bliske prošlosti i kulturnom baštinom 

Bosne i Hercegovine. U ovom pohodu, učenici su 
posjetili Franjevački samostan u Fojnici, spomen 
obilježje sela Ahmići, kraljevski grad Jajce, Bihać, 
tvrđavu Ostrožac u Cazinu, kulu Muje Hrnjice u 
Velikoj Kladuši, Muzej 505. Bužimske brigade, 
planinu Vlašić, u Travniku su posjetili kuću 
nobelovca Ive Andrića, Šarenu džamiju i tvrđavu 
Stari grad.

Posjeta učenika drugog razreda Memorijalnom centru Potočari u Srebrenici

Genocid u Srebrenici najveći je ratni zločin nakon Drugog svjetskog rata.
U organizaciji Ministarstva za odgoj i obrazovanje Kantona Sarajevo, učenici drugog razreda naše škole su, u 
pratnji razrednika, posjetili Memorijalni centar Potočari u Srebrenici.
Nakon dolaska učenici su obišli mezarje kako bi odali počast nevino ubijenim žrtvama genocida. Nakon 
polaganja cvijeća održan je emotivan i vrlo poučan historijski čas. Obišli smo Multimedijalnu sobu, tvornicu 
akumulatora (halu u kojoj su se nalazili zarobljenici) kao i muzej kako bi pogledali video koji svjedoči o 
patnjama žrtava.
Sjećanje na genocid važan je zadatak današnje generacije, kako bi se osigurala svijetla budućnost u kojoj 
nikada više neće biti moguće da se ponovi ovakva strahota.

Tekst: Ajna Sokolović, II2

Kako mediji sve više upravljaju životima ljudi i postaju sastavni dio kulture tako je danas nemoguće 
razmatrati bilo kakve aspekte života izvan konteksta uticaja masmedija i sadržaji medijske pedagogije 
zauzimaju sve važnije mjesto u savremenoj odgojno-obrazovnoj paradigmi. Okvirni kurikulum rada u DSD 
programu trudi se da prati savremene trendove i ponudi učenicama i učenicima u ovom programu ne samo 
kvalitetno i napredno učenje njemačkog jezika nego i sticanje i razvijanje potrebnih kompetencija, među 
njima i medijske kompetencije.
Na poziv partnera DSD programa prijavili smo se za učešće u cjelogodišnjem projektu u kome su kroz 
različite aktivnosti i u nekoliko faza učenice i učenici DSD programa, a također i naše profesorice njemačkog 
jezika, radili teorijski, praktično i iskustveno na temama medijskih kompetencija, medijske pismenosti i 
medijskog odgoja.
Na početku školske godine osam djevojaka iz drugih, trećih i četvrtih razreda DSD programa, naše Mihaela 
Jerkić, Tabaković Emina, Gicić Amina, Alibalić Iman, Alibalić Hena, Pleh Ilma, Čolić Ela i Suliman Hassan 
Lina, učestvovale su na izuzetno kvalitetnoj Medijskoj akademiji za djevojke (Medienakademie für 
Mädchen), 

Projekat „Medienbildung“ za učenike DSD programa naše škole

a Lina, Ela i Hena su pozvane i da učestvuju na završnoj manifestaciji ove akademije i boravile su na 
internacionalnom Medienkamp-u u Berlinu. Naše vrijedne učenice su po povratku pod koordinacijom školske 
pedagoginje svoja znanja i iskustva sa akademije i medijskog kampa podijelile kao multiplikatorice sa 
zainteresiranim odjeljenskim zajednicama u našoj školi i održale vrlo korisne radionice za svoje vršnjake.

Naš učenik Emelin Macić iz IV1 odjeljenja je sa svojom profesoricom njemačkog jezika, Džemilamnom 
Džananović, učestvovao na konferenciji zemalja Zapadnog Balkana „Berliner Prozess goes Schule“ u Tirani. 
Konferencija je dio aktivnosti koje prate Berlinski proces za Zapadni Balkan i koje nastoje ovaj proces prenijeti 
na škole, učenike i nastavnike. Pod pokroviteljstvom institucija nadležnih za provođenje Berlinskog procesa i u 
saradnji sa medijskim servisom Deutsche Welle radili smo kao učesnici konferencije i pratećih radionica i 
susreta na svim dimenzijama medijske kompetencije, od kognitivne, socijalne, preko moralne, estetske do 
dimenzije djelovanja i ponijeli smo sa sobom mnoga nova saznanja i vještine, a i divne dojmove iz razmjene sa 
delegacijama iz ostalih zemalja Zapadnog Balkana I domaćinima.

S posebnim senzibilitetom koji smo zahvaljujući ovim aktivnostima stekli za značaj medijske edukacije i 
odgoja nastojali smo kroz svakodnevnu nastavu u DSD programu naš fokus dodatno usmjeriti na medije te su 
učenice i učenici DSD programa četvrtih razreda prisustvovali interaktivnoj radionici „Fakeless“ koju je 
organizirao Goethe Institut u Sarajevu. Autori izložbe stavili su si za cilj unapređenje medijske 
kompetentnosti, skretanje pažnje na činjenicu da „digitalne promjene vode ka promjenama u konzumiranju 
medija i medijskoj produkciji i da i mi moramo mijenjati svoje razmišljanje o informacijama, jer su digitalni 
suverenitet i medijska kompetentnost od odlučujućeg značaja za očuvanje demokratije, pluralizma i 
različitosti“. Posjeta izložbi inspirisala nas je da još jednom preispitamo svoje znanje i stavove vezane za 
medije, na nastavi smo nastavili da ih produbljujemo obrađujući neke od sadržaja koji su stavljeni na 
raspolaganje na online platformi, a obogatili smo ih još prezentacijama koje su za svoje DSD kolegice i 
kolege pripremili Hana Čorbo i Tin Urlić te Mihaela i Emelin.

Emelin je svoje predavanje o medijskoj kompetenciji odlučio ponuditi i široj publici, tako da je u amfiteatru 
škole održao prezentaciju za članove Vijeća učenika naše škole i sve ostale zainteresirane učenike i profesore 
naše škole uz učešće kvalitetnih gostiju, Maje Gasal-Vražalica, bivše državne parlamentarke, a sada 
direktorice Akademije za žene, dr.sc. Edina Omerčića sa Instituta za historiju Univerziteta u Sarajevu i 
zastupnika u Skupštini KS Samira Avdića, koji su podijelili svoja iskustva i savjete i podstakli prisutne na 
promišljanje, kritičke osvrte i diskusiju što je bio i odličan način da se zaokruži ovaj veliki projekat i već sada 
osjete njegovi benefiti.

Aktiv njemačkog jezika

Naša škola već dugi niz godina radi na projektu interkulturalne razmjene sa Češko-engleskom školom iz 
Češke Budejovice u kojoj učestvuju učenice i učenici koji pohašaju DSD program. I ove godine smo sa 
radošću imali priliku da ugostimo naše prijatelje u periodu od 15.4. do 18.4.2024. godine. Obilazeći 
znamenitosti i ljepote, gosti iz Č. Budejovice su upoznali našu školu i naš grad, a izleti u Mostar, Međugorje i 
Travnik su ostavili neizbrisiv trag svim posjetiocima.

Projekat interkulturalne razmjene sa Češko-engleskom školom iz Češke Budejovice



Uzvratnom posjetom u periodu od 3.6. do 9.6 2024. 
godine 26 učenika i učenica iz I i II razreda, koji 
pohađaju DSD program u našoj školi sa profeso-
ricama Amelom Zukić-Huseinović, Melisom 
Tvrtković i Emirom Kičević, boravili su u interku-
lturalnoj razmjeni – studijskoj posjeti te istraživali 
bogato naučno, historijsko i kulturno naslijeđe Češke 
Budejovice, kao i Graca, Praga i Beča.

Prvog dana interkulturalne razmjene –  studijskog 
putovanja posjetili smo Grac i obišli najpoznatije 
znamenitosti kao što su dvorac Schlossberg, 
Uhrturm, Glockenturm, donji dio grada Hofgasse, 
Hofbäckerei, Sporgasse, Hauptplatz, Rathaus, 
Landhaus (zgrada parlamenta), Kathedrale, Ope-
rhaus, Kunstmuseum i  Murinsel. Nakon kraćeg 
odmora nastavili smo put za Češke Budejovice, gdje 
su nas srdačno dočekali domaćini. 
Drugi dan posjete je počeo zajedničkim doručkom u 
Češko- engleskoj školi, zatim smo obišli dvorac 

Hluboka, gdje su svi posjetioci mogli uživati u 
raskošnim odajama, izgrađen u 13. stoljeću i gdje su 
stoljećima živjele generacije aristokratske porodice 
Schwarzenberg. U pivari Budvar smo saznali tok 
nastajanja svjetski poznatog piva Budweiser Budvar, 
a poslije ručka u restoranu „Budvar“ učenici su se 
zaputili u Planetarium gdje su uživali u prikazima 
kosmosa i položaju zvijezda. Treći dan su naši 
domaćini pripremili zanimljiv interaktivni obilazak 
grada Prag i njegove znamenitosti:Karlov most, 
Praški dvorac, Katedrala svatog Vida, Prašna brana, 
Trg sa Vijećnicom i astronomskim satom, Zlatna 
ulica, Vaclavske Namesti, Petrinski toranj. Poslije 
pauze za ručak imali smo i posjetu Naprstkovo 
muzeju gdje su posjetioci imali priliku vidjeti 
postavke i historijske činjenice o mnogim svjetskim 
državama i poznatim ličnostima. Četvrti dan smo se 
oprostili od naših domaćina sa s obećanjem da ćemo 
se uskoro vidjeti i planirati nove susrete i projekte, da 
bi učenici imali priliku učiti i usavršavati njemački 
jezik posjećujući zemlje i gradove njemačkog 
govornog područja. U povratku smo u Beču posjetili 
Prirodno-historijski muzej, koji se ubraja u jedan od 
najvećih i najznačajnijih u svijetu. Otvoren je 1891. 
godine a na godišnjem nivou ima oko dva miliona 
posjetilaca. Nakon toga smo vidjeli Švicarski vrt, 
Ringstraße, Stephansdom, Kärtnerstraße, Hofburg, 
Hundertwasserhaus i na kraju uživali u adrena-
linskim atrakcijama čuvenog Pratera, najstarijeg 
zabavnog parka na svijetu.
Svi učesnici ovog projekta su bili veoma zadovoljni 
sadržajem studijske posjete, vrativši se bogatiji 
znanjem i uspomenama. Već se radujemo novim 
projektima i nastavku saradnje sa našim novim 
prijateljima iz Češke Republike.

STUDIJSKE POSJETE

Četrdeset i devet učenika II, III i IV razreda koji 
pohađaju DSD progam i koji su članovi školskog kluba 
njemačkog jezika posjetili su Austriju i Njemačku. U 
pratnji učenika putovale su profesorica Mirha Fejzić, 
kao vođa putovanja, profesorica Džemilamna 
Džananović i pedagog Hasija Dedović. Prvo smo 
posjetili Graz. Obišli užu jezgru centra grada koju čine 
zgrada opere, vijećnica, gradski trg i glavna gradska 
ulica i Kuća kulture. Posebna aktrakcija bio je obilazak 

tvrđave Schloßberg s pogledom na cijeli grad u kojem 
smo svi uživali. U München smo stigli naredni dan. 
Posjetili smo muzej „Deutsches Museeum“, uživali u 
raznosvrsnim muzejskim postavkama, u demonstraciji 
upotrebe robota te predavanju o simulaciji leta. Posjeta 
BMW areni bila je naša sljedeća destinacija i mnoge je 

ostavila bez daha. Divili smo se izložbenim modelima 
automobila i motora marki BMW, Mini Moris i Rolls-
Royce. Nakon toga smo krenuli prema Allianz Areni te 
na radost naviljača Bayerna posjetili stadion, fan shop i 
sasvim slučajno prisustvovali potpisivanju ugovora 
novog igrača Bayerna, koji je pozdravio naše učenike i 
fotografisao se s njima. Mnogo nas je obradovao, 
danke Mathys Tel! Nakon velikog oduševljenja i 
sumiranja utisaka učenika, nastavili smo putovanje 
prema Heidelbergu. 

Obilaskom centra grada kao i posjetom najveće šetnice 
Haupststraße započinje naša bajka u Heidelbergu. 
Nakon ručka s profesorima i našim domaćinima iz 
gimnazije Bammental vrijeme smo proveli u obilasku 
starog grada Heidelberga. Za historijske zanimljivosti 
o Heidelbergu bio je zadužen profesor Mirko Brehm. 
Najljepšim dijelom obilaska grada smatramo posjetu 
Tvrđavi Heidelberg, gdje su nastale neke od naših 
najljepših slika. 

Večer smo proveli u gimnaziji Bammental čiji su nam 
učenici i profesori priredili lijep doček, pogledali video 
projekciju njihove posjete Sarajevu, jula 2023.godine, 
obišli sve školske prostorije, a predmetni nastavnici 
bili su na raspolaganju za sva pitanja naših učenika. Uz 
zakusku i  muziku, mnogo smijeha i  novih 
poznanastava protekla je ova divna večer. Posljednji 
dan boravka u Heidelbergu uživali smo u šetnji, 
kupovini ili vožnji brodom po rijeci Neckar. Posjetili 
smo izložbu o otkrićima Leonarda da Vinčija te o 
primjenama njegovih otkrića u priodnim i 
matematičko – informatičkim naukama u savremenom 
dobu. Izložba je upriličena u matematičko- 
informatičkom centru. Naše divno putovanje završava 
povratkom u Sarajevo, u subotu 9.3.2024. 

Studijska posjeta: Graz – München – Heidelberg

Treća gimnazija Sarajevo u saradnji s Udružnjem 
ALUMNI Treće gimnazije potpisala je sporazum o 
saradnji s jednom od najboljih gimnazija iz Tokija, 
Kaichi Nihonbashi Gauken. Sporazumom je 
predviđen projekat koji se sastoji iz nekoliko faza. 
Dogovoren je naziv projekta „Miraiba“, simboličkog 
značenja „Mjesto budućnosti“.
U okviru prve faze predstavnici Treće gimnazije i 
sestrinske škole iz Japana održali su niz online 
sastanaka s ciljem upoznavanja s kulturom, jezikom, 
historijom, geografijom, značajnim ličnostima, 
znamenitostima, običajima i tradicijom Japana i 
Bosne i Hercegovine. 
U periodu od 27. 7. 2023. do 6. 8. 2023. godine 

realizirana je druga faza projekta dolaskom trinaest 
učenika i dva profesora iz KNG škole u Treću 
gimnazija. Dočekali smo ih u prisustvu Danijele 
Šahat, predstavnice Općine Novo Sarajevo,  i Miura 
Akihito, predstavnika Japanske ambasade u BiH. 
Tokom boravka u Sarajevu, učenici Treće gimnazije u 
ulozi vodiča, realizovali su brojne radionice i posjete 
od kojih izdvajamo: Zemaljski muzej, Muzej ratnog 
djetinjstva, Hubunipromet, Trebević, Inat kuća, Tunel 
spasa, Vijećnica, Stari most u Mostaru, nekropola 
Radimlja kod Stoca, vodopad Kravice, Travnička 
tvrđava, Kuća Ive Andrića, Šarena Džamija, Visoko, 
Park Ravne 2, fabrika Vispak, Festival kulture „Slovo 
Gorčina“, STEAM radionica FabLab. 

Po završetku studijske posjete, u prostorijama Treće 
gimnazije, sumirali smo utiske i dovršili rad na 
zajedničkom projektu koji će biti prezentiran na 
Festivalu kultura srednjih škola u Tokiju. Naredna 
faza podrazumijevala je pripreme i odlazak učesnika 
projekta iz Treće gimnazije i boravak u Japanu koju 
smo realizirali 29.9.2023. do 10.10.2023.godine. 
U Japan je otputovalo trinaest učenika naše škole u 
pratnji  bivšeg učenika i koordinatora projekta 
Kerima Hadžića i profesorice Erne Mujić u posjetu 
japanskoj gimnaziji Kaichi Nihonbashi Gakuen. U 
Japanu su učenici prisustvovali časovima japanske 
škole, svjedočili predanosti i disciplini koja 
karakterizira japanski obrazovni sistem. Sudjelovali 
su u dubokoj diskusiji o naciji i nacionalnom 
identitetu pod vodstvom profesora sociologije, Toshi 
Shirabe. Inspirisani mislima japanskog filozofa 
Fukuzawe Yukichija, analizirali suštinska pitanja 
identiteta i pripadnosti. Pod vodstvom stručnjaka, 
učili su umjetnost kaligrafije, što ih je povezalo s 
bogatom japanskom kulturnom baštinom. Na 
Festivalu kulture su predstavili svoje razrede, 
dijeleći znanje i vještine s japanskim učenicima, 
pomagali u kuhanju tradicionalnih japanskih jela, 
poput yakisobe i curryja, učili od direktora škole, 
gospodina Kenji Kondo, o njegovom iskustvu i 
znanju o tehnološkom napretku, posjetili privatnu 

kompaniju, koja se bavi proizvodnjom malih 
satelita, Astroscale Corporation, i učili o njihovom 
radu na uklanjanju svemirskog otpada. Posjete koje 
su organizirane za naše učenike su: Ambasada BiH u 
Tokiju, gradonačelnik grada Chuo City-a, gospodin 
Yamamoto, Showa-kan, muzej u Kudanshiti, 
najpoznatije ulice Tokija Shibuyu i Akihabaru, 
Ameyoko, Nakano, Diznilend, toranj visine 634 m, 
Tokyo Skytree... Naši učenici su fascinirani 
japanskom disciplinom i marljivošću, a Japanci su 
oduševljeni našim mentalitetom, spontanošću i 
vedrinom.

Projekat Miraiba - Mjesto budućnosti



U organizaciji Udruženja “Alumni Treće gimnazije 
Sarajevo“, 27.12.2023.godine u amfiteatru Treće 
gimnazije, održana je Završna manifestacija povodom 
uspješno realizacije sporazuma Miraiba, Sarajevo-
Tokio. Ovo je bila prilika da se dodijele zahvalnice 
onima koji su prepoznali značaj i pomogli realizaciju 
Projekta među kojima su gospodin Željko Komšić, 
predsjedavajući Predsjedništva Bosne i Hercegovine, 
gospodin Hasan Tanović, načelnik općine Novo 
Sarajevo, MOOKS s ministricom gospođom Naidom 
Hota Muminović i mnogi drugi.

Ovom prilikom se svim prisutnima 
obratio predsjedavajući Predsjedništva 
Bosne i Hercegovine, Željko Komšić, 
sumirajući svoje oduševljenje reali-
zovanim projektom, gospodin Komšić je 
istakao kako su obrazovanje, slobodan 
duh i otvorenost prema drugom i 
drugačijem, uz malo hrabrosti i sreće, 
najvažnije komponente ličnog uspjeha 
svakog pojedinca. Stoga je našim 
učenicima, i svim mladim ljudima, 
zaželio mnogo sreće, kako u narednim 
projektima, tako i u daljem obrazovanju i 
budućnosti, uz nadu da će upravo oni, 
kao generacija, preuzeti važne uloge u 
društvu i doprinijeti svojoj domovini i 
zajednicama u kojima žive.

Ova lijepa priča se nastavlja. Učenici naše škole koji su prošle godine posjetili Japan u sklopu “Miraiba” 
projekta i ovogodišnja grupa učenika koji su u projektu, imali su čast u srijedu, 12.6.2024.godine u pratnji 
direktorice Amre Čolić, posjetiti rezidenciju japanskog ambasadora. Ova posjeta pružila im je priliku da 
nauče mnoge zanimljivosti o Japanu, uključujući japansku kulturu i običaje te uz uzbudljive priče i 
prezentacije, imali su priliku praviti tradicionalni sushi i mochi, što je bilo izuzetno zanimljivo i edukativno 
iskustvo. Ovakvi susreti inspiriraju naše učenike na kontinuirano učenje i istraživanje svijeta oko nas. O 
njihovoj posjeti Japanu, pričat ćemo u narednom broju časopisa Gimnazijalci sa Vilsonova.



STUDIJSKE POSJETE

Gimnazijalci sa Vilsonova36

Studijska posjeta za kandidate Centra za izvrsnost i liderstvo

Treća gimnazija već četvrtu godinu u okviru Centra za izvrsnost i liderstvo Treće gimnazije, na inicijativu 
Savjetodavnog odbora,  bira najizvrsnijeg učenika. Članovi Savjetodavnog odbora vrednovali su postignute 
rezultate učenika na međunarodnim, državnim, federalnim i kantonalnim takmičenjima, zatim učešća u 
realizaciji različitih projekata kao i humanitarni rad, volontiranje i aktivizam. Titula najizvrsnijeg učenika 
Treće gimnazije zasluženo je pripala Amini Gicić. Nagrađena je polaganjem vozačkog ispita u auto-školi 
Euro-Kula, vlasnika Muamera Kunića, koji i ovu godinu učestvuje u nagrađivanju najizvrsnijeg učenika 
Treće gimnazije. 
Postizanje izvrsnosti zahtijeva dosljednost, posvećenost, spremnost na učenje i stalno usavršavanje, a među 
deset najizvrsnijih su: Amina Gicić, Samel Ribić, Ilma Pleh, Ajla Ćuprija, Arna Mekić, Amina Bahtanović, 
Ema Ćuhara, Amna Zukanović, Dženita Podžić, Suliman Hasan Lina i Ela Čolić. Sav trud i zalaganje 
ovogodišnjih kandidata Centra za izvrsnost i liderstvo prepoznao je Savjetodavni odbor i stoga ih nagradio 
studijskim putovanjem u Banja Luku i Zagreb. Naši izvrsni učenici su u Banja Luci obišli historijske 
znamenitosti tvrđavu Kastel i Ferhadija džamiju, dok su u Zagrebu posjetili Institut “Ruđer Bošković” i 
Sveučilište Algebra. 

Na Istitutu “Ruđer Bošković” su uz svesrdnu asistenciju dr. sc. Lare Mikac imali priliku obići laboratorije, 
vidjeti mnoge inovativne mašine i instrumente te se upoznati s radom Instituta. 
Na Sveučilištu Algebra, naše učenike dočekao je gospodin Toni Milun s kojim su razgovarali o važnosti 
izučavanja matematike pokazavši izvanredno znanje iz iste. Profesor Ivan Ivanović pripremio im je 
predavanje na temu Game Development-a, a profesorica Lucija Pervan ih je upoznala s osnovama digitalnog 
marketinga. Za kraj ih je profesor Milan Dukić proveo kroz inspirativni ambijent Sveučilišta.

Poslije ovako impresivnih posjeta, 
izvrsni učenici imali su i kratko 
razgledanje grada Zagreba.
Srdačno se zahvaljujemo našim 
prijateljima s Instituta “Ruđer 
Bošković” i Sveučilišta Algebra na 
edukativnom sadržaju i ugodnom 
druženju koje će naši učenici dugo 
pamtiti. Vjerujemo da će im ovo 
putovanje biti motivacija da 
nastave svoj put izvrsnosti, a Treća 
gimnazija će im uvijek biti podrška 
i inspiracija.

STUDIJSKE POSJETE



U četvrtak, 9.11., u amfiteatru naše škole održano je predavanje na temu “Stvarne nindže”.
Profesor Yamada Yuji sa Fakulteta za društvene nauke u Japanu je kroz veoma interesantnu prezentaciju opisao 
život japanskih nindži. Predavanje je privuklo veliko interesovanje, a svi prisutni imali su priliku saznati 
mnogo zanimljivih činjenica o Zemlji izlazećeg sunca, Japanu.
Velika nam je čast da je gospodin Kinefuchi Masami, ambasador Japana u Bosni i Hercegovini, sa svojom 
delegacijom prisustvovao predavanju. Po završenom predavanju učenici naše škole, učesnici projekta 
razmjene učenika između Treće gimnazije Sarajevo i srednje škole iz Tokija, Kaichi Nihonbashi Gakuen, imali 
su priliku da u kratkom razgovoru sa ambasadorom govore o svojim iskustvima i viđenju Japana. Gospodin 
Kinefuchi Masami je naglasio da je nastavak realizacije ovog projekta od krucijalnog značaja za obje države.
Veliko nam je zadovoljstvo bilo prisustvovati predavanju i nadamo se da će u budućnosti biti još prilika za 
detaljnije upoznavanje kulture Japana.

U decembru smo u našoj školi imali čast ugostiti delegaciju Turske koju je predvodio predstavnik Ambasade 
Republike Turske, profesor Faruk Berat Akçeşme, ataše za obrazovanje i uposlenik Ureda za obrazovanje, 
Medet Ekşi, zamjenik direktora Direkcije za obrazovanje pokrajine Istanbul Ministarstva nacionalnog 
obrazovanja Republike Turske, Mehmet Akif Yaman, koordinator Instituta Yunus Emre u Bosni i 
Hercegovini te direktori Direkcija za obrazovanje i direktori prestižnih škola nekoliko okruga pokrajine 
Istanbul.

SVEČANI PRIJEMI, POHVALE I NAGRADE

Predavanje “Stvarne nindže”

Gosti iz Turske



„For there is nothing either good or bad, but thinking makes it so.“

Sanja Salihović

Danas, dok se naši učenici odmaraju na zasluženom školskom raspustu, kolektiv Treće gimnazije okupio se u 
amfiteatru škole da u porodičnom ozračju sumira konačan zbir radosti jednog nastavnika, a to su smisao, 
povjerenje i priznanje.
Naša profesorica engleskog jezika, Vlasta Bogdanović, u sali amfiteatra Treće gimnazije, koja se, kao bivši 
učenik Treće gimnazije, prisjetila da se na tom mjestu nekada nalazila ambulanta, oprostila s kolegama, puna 
razumijevanja, nastavničke blagosti i dobrote, zahvalila svima i krenula u novo poglavlje svog života – 
penziju.

SVEČANI PRIJEMI, POHVALE I NAGRADE

Ispratili smo profesoricu Vlastu Bogdanović u zasluženu penziju

Njeni bliski saradnici, bivši i sadašnji, nisu mogli sakriti 
emocije i svaki pojedinačno su, podrhtavajućim glasom, 
govorili o vrijednostima profesorice Vlaste i kao 
profesora i člana kolektiva, i kao prijatelja.
Direktorica Amra Čolić, veoma emotivno, osvrnula se na 
dvadeset godina provedenih s profesoricom Vlastom 
naglasivši da će joj nedostajati. Zatim su se, jedna po 
jedna, obraćale kolegice koje odavno uživaju u 
penzionerskim danima, ali su došle s profesoricom 
Vlastom podijeliti radost trenutka. S puno poštovanja i 
istinske ljubavi, o profesorici Vlasti i nastavničkom 
pozivu, govorile su nekadašnja direktorica Treće 
gimnazije, gospođa Emina Avdagić, profesorica 
informatike, gospođa Gordana Roljić, profesorica 
njemačkog jezika, gospođa Emira Hadžimuratović i 
profesorica historije, gospođa Emira Hubjer.
Za kraj, članice aktiva engleskog jezika, profesorice 
Senada, Sanja i Edina, koje su najviše vremena dijelile s 
profesoricom Vlastom, zabilježile su za sve nas:
„Generacije zahvalnih učenika su iza Vas, a mi znamo da 
s Vama nastavljamo dalje jer rijetko se dogodi da imate 
kolegicu koja vam je u isto vrijeme istinski prijatelj, a Vi 
zaista to jeste – naša prijateljica.
Vaš odlazak u penziju nije kraj, nego početak u kojem ćete uživati i ubirati plodove svog rada.
Hvala Vam za sve ove godine i želimo Vam sve najbolje od srca.“



U petak, 19.4.2024.godine, u amfiteatru naše škole, učenici II2 razreda realizirali su sa profesoricom historije 
Sanidom Nuhanović projekat ,,Kultura sjećanja-Srebrenica”. Uz učenike, u ovom projektu učešće su uzeli i 
roditelji te se i na taj način skrenula pažnja na važnost sjećanja na Srebrenicu i da se takvo nešto nikada i 
nikome ne dogodi. Prezentaciji projekta su prisustvovale:Senada Salihović, direktorica Instituta za razvoj 
preduniverzitetskog obrazovanja, koja se obratila prisutnim nastavnicima i učenicima, zatim Azerina 
Muminović, viša saradnica za profesionalni razvoj nastavnika. 

SVEČANI PRIJEMI, POHVALE I NAGRADE

Treća gimnazija – na promociji lika i djela Mehmeta Akifa Ersoja

Kultura sjećanja- Srebrenica

Dana 11.01.2024. godine, predvođeni direktoricom naše škole prof. Amrom Čolić i uz pratnju prof. Hede 
Pepić, desetak naših učenika prisustvovalo je obilježavanju lika i djela velikog književnika iz novije turske 
književnosti – Mehmeta Akifa Ersoya. Svečana akademija održana je na Filozofskom fakultetu Univerziteta u 
Sarajevu, a u organizaciji Instituta Yunus Emre iz Sarajeva, Ministarstva obrazovanja Republike Turske, 
Filozofskog fakulteta Univerziteta u Sarajevu i sarajevske Treće gimnazije.
U svom pozdravnom govoru direktorica Amra Čolić istakla je nekoliko važnih detalja iz života i djela velikog 
pisca i pjesnika M. A. Ersoja, koji je, između ostalog, autor i turske nacionalne himne, što mu daje posebno 
mjesto u srcima turskog naroda. Na Akademiji su nastupile i dvije naše učenice: Hana Kadić i Hatidže Akan, 
koje su oduševile sve prisutne svojim nastupom.



Na Dan otvorenih vrata Treća gimnazija je zasjala u punom sjaju dočekavši posjetitelje s nizom inspirativnih 
aktivnosti koje su započele svečanim programom. Program je obuhvatio raznolike tematske tačke koje su 
realizovali naši učenici. Nizale su se dramske predstave, bogat muzički repertoar, od klasične muzike, 
tradicionalnih kola i folklora, do modernih hitova. Ples i pjesma odjekivali su školskim hodnicima, 
obećavajući dinamičan Dan otvorenih vrata. Nakon inspirativnog početka, naši gosti osnovci imali su priliku 
istražiti sve kutke naše gimnazije. 

SVEČANI PRIJEMI, POHVALE I NAGRADE

Dan otvorenih vrata Treće gimnazije - Prozor u svijet obrazovanja



U učionicama, kabinetima i laboratoriji učenici su se upoznali s mnogim projektima, eksponatima i 
maketama koji nam omogućavaju interaktivno učenje, kreativni rad i istraživanje. Dan otvorenih vrata u 
Trećoj gimnaziji bio je prilika za osnovce da osjete domaćinsku atmosferu naše škole i da se upoznaju s 
raznolikim obrazovnim mogućnostima koje nudimo. Osmijesi na licima posjetitelja i entuzijazam učenika su 
jasno pokazali da smo uspješno i inspirativno okruženje koje su imali priliku ne samo vidjeti već i osjetiti. Mi 
smo s ponosom predstavili našu školu budućim generacijama učenika i  radujemo se ponovnom susretu u 
septembru.

Fatiha Bihorac, članica Novinarsko-fotografske sekcija

Izvrsni učenici i njihovi nastavnici/mentori JU Treća gimnazija Sarajevo imali su priliku 7. juna 2024. godine 
prisustvovati Svečanoj ceremoniji „Naše nebo izvrsnosti“. 
Na ceremoniji su dodijeljene diplome za najuspješnije učenike, zahvalnice nastavnicima i školama domaćinima 
koje su organizovale takmičenja, revije i smotre, u školskoj 2023/24. godini na području Kantona Sarajevo, a u 
organizaciji Ministarsva za odgoj i obrazovanje i Instituta za razvoj preduniverzitetskog obrazovanja Kantona 
Sarajevo. 
JU Treća gimnazija je mjesto koje pruža učenicima da pokažu svoj puni potencijal, talente i znanje. Pored 
navedenog, naši učenici razvijaju i njeguju humanost, odvažnost, umjerenost i pravednost. U toku školske 
2023/24. godine naši učenici učestvovali su na mnogobrojnim takmičenjima iz raznih oblasti i osvojili zapažene 
rezultate na koje smo izuzetno ponosni. JU Treća gimnazija je uvijek bila jedna od domaćina sprovođenja 
takmičenja kao i mjesto koje će pružiti punu podršku našim pametnim i marljivim učenicima.

SVEČANI PRIJEMI, POHVALE I NAGRADE

Svečana dodjela pohvala učenicima u Trećoj gimnaziji – dan uspjeha i inspiracije

Naše nebo izvrsnosti

U petak, 12. aprila 2024. godine, Treća gimnazija organizovala je svečanu dodjelu pohvala kojoj su prisustvovali 
učenici, profesori i osoblje škole i tako podržali izvrsnost i talent učenika.
Centralni dio programa obilježila je svečana dodjela pohvala za učenike koji su svojim radom i postignućima 
pokazali zašto su upravo oni ponos Treće gimnazije. Bilo ih je mnogo, a kako su izlazili na pozornicu da prime 
svoje priznanje, osmijesi na njihovim licima govorili su sve. Svaki poziv na pozornicu bio je popraćen aplauzom 
i uzvicima podrške dok su učenici s ponosom preuzimali zaslužene pohvale, potvrđujući svoj trud i posvećenost.
Atmosfera tokom cijelog događaja bila je puna očekivanja, a izrazi ponosa na licima naših učenika i profesora 
govorili su više od riječi. Zajednica Treće gimnazije pokazala je koliko je snažna i podržavajuća, te kako 
zajedničkim snagama možemo postići izvanredne rezultate.
Svečanost je završena s velikim optimizmom i nadom da će naši vrijedni učenici nastaviti sa sjajnim uspjesima, 
kako na lokalnom tako i na međunarodnom nivou. Ponosni smo na svaki korak koji naprave ka svojim ciljevima, 
uvjereni da je svaki trud vrijedan i da se na kraju uvijek isplati.
Pridružite nam se u sljedećim izazovima i podržite naše mlade talente koji svakodnevno dokazuju da su 
budućnost koju vrijedi čekati.
Fatiha Bihorac, članica Novinarsko-fotografske sekcije

Čestitamo generaciji 2020-2024!

Svečani ispraćaj i dodjelu diploma našim maturantima, organizovali smo zadnji nastavni dan u ovoj školskoj 
2023/24.godini. Događaj je započeo inspirativnim obraćanjem naše direktorice koja je istakla marljivost i 
predanost naših učenika tokom školovanja te uručivanjem pohvala učenicima koji su kroz svoje 
četverogodišnje školovanje ostvarili prosjek 5.0 i primjerno vladanje. 

Ali to nije sve!

JU „Treća gimnazija“ svečano je ispratila 142 maturanta. Njih 19 koji su ove godine ostvarili prosjek 5,0 
tokom četiri godine školovanja, u zgradi Općine Novo Sarajevo ugostio je načelnik dr. Hasan Tanović. 

Dr. Tanović čestitao im je na izvanrednom uspjehu, a njihov trud i rad u ime Općine nagradio slikama 
domaćeg brenda koje na kreativan i unikatan način prikazuju Hum - simbol naše općine.

Maturanti su zahvalili što Općina Novo Sarajevo misli o njima, dok je direktorica JU „Treća gimnazija“ Amra 
Čolić pohvalila saradnju koju u posljednje tri godine Općina ima sa ovom obrazovnom ustanovom. 
Web stranica Općine Novo Sarajevo

NASTAVITE SANJATI VELIKO!

Bajrović Tarik, IV2

Hasečić Hena, IV2

Sović Lara, IV2

Zekaj Amina, IV2

Čaklovica Faris, IV4

Bešić Sara, IV4

Selimović Džejla, IV4

Heljić Adnan, IV4

Šišić Faris, IV4

Šošić Ines, IV4

Fetahagić Berna, IV5

Turković Muhamed, IV5

Hadžialić Lamija, IV6

Jerkić Mihaela, IV6

Sačić Lina Lemia, IV6

Suljić Emina, IV6

Muftić Selma, IV6

Terzo Lamija, IV6

Šehić Hana, Iv6

IV 1

Prije četiri godine započeli smo avanturu zvanu Treća gimnazija. Na upisu u prvi razred nismo se nadali svim 
dešavanjima i događajima koji su nas zadesili u toku ove četiri kratke, ali značajne godine. U školu smo 
zakoračili na potpuno neobičan način. Bili smo prisiljeni da nosimo maske i sjedimo udaljeni jedni od drugih. 
Nedugo nakon toga, uslijedila je online nastava koje se danas nerado sjećamo jer smo tada u potpunosti izgubili 
dragocjene uspomene. Tu smo prepreku zajednički prevazišli i stekli jedno posebno razredno jedinstvo.

Što su godine dalje odmicale, to smo mi postajali sve složniji i uspješniji u svemu što smo učinili za ovu školu. 
Svaki razred je okarakterisan nečim, a mi smo zasigurno razred projekata, vannastavnih aktivnosti, gostovanja, 
intervjua, emisija, predstava itd. Naša unikatna složnost je samo doprinijela realizaciji svih fantastičnih ideja 
koje smo kreirali sa našim profesorima. Kao i sve u životu, tako i obrazovanje ima svoje vrline i mane. Suočili 
smo se sa mnogim problemima i nepravdom mnogo puta, ali to nas je samo ojačalo i pripremilo za budućnost i 
svijet odraslih. Školski dani su pomogli našem ličnom, pojedinačnom razvoju, i želimo naglasiti koliko smo 
zahvalni na svemu, i lijepom i lošem, jer su to sve uspomene koje će nam trajati do kraja života i kojih ćemo se 
prisjećati s osmijehom na licu.

Ono što smo zaključili nakon četiri godine jeste da Treća gimnazija nikad ne miruje, da je tempo ubrzan, 
svakodnevno ima mnogo dešavanja, mnogo prilika i mogućnosti za lični napredak. Dio nas će uvijek biti u njoj. 
Grohotni smijeh, prolivene suze, pozitiva, uspjesi i još mnogo toga što nas kao ličnosti gradi smješteno je u 
prostorijama Treće gimnazije. Kažu da bi nešto novo u životu počelo, nešto drugo mora da završi. Mi, sretni, 
zadovoljni, ali i pomalo nesvjesni da je došao kraj, završavamo ovu avanturu koja je jedno jako bitno poglavlje 
naših života. 

Treća gimnazijo, hvala ti za sve trenutke, uspomene, naučene lekcije, samopouzdanje i pruženu ljubav!

TVOJI JEZIČARI
 

IV-1

IV-2

Draga Treća gimnazijo, naši profesori i profesorice te svi suradnici koji ste nam na bilo koji način obilježili i 
doprinijeli našem srednjoškolskom obrazovanju. Ovo oproštajno pismo posvećujemo upravo Vama, za sve 
nezaboravne trenutke kroz koje smo zajedno prošli. 
S velikom radošću i zahvalnošću pišemo ovo pismo kako bismo izrazili i podijelili uspomene koje ćemo nositi 
sa sobom cijeli život. Kada smo prvi put zakoračili u ovu školu, nismo mogli ni zamisliti kakvo će to putovanje 
biti i koliko ćemo rasti kao osobe. Sada, kada je vrijeme da krenemo dalje, osjećamo potrebu osvrnuti se na sve 
ono što smo zajedno prošli i zahvaliti svima koji su bili dio našeg srednjoškolskog obrazovanja. Želimo 
zahvaliti profesorima koji su nas vodili kroz predmete i izazove. Svaki dan ste nas neprestano pokušavali 
ubijediti da nisu zadaci preteški, niti da je gradivo preopširno. Uz vašu podršku naučili smo ne samo lekcije već 
i važne životne vrijednosti i osobine. Vaša vrata su uvijek bila otvorena za pitanja, savjete ili samo prijateljski 
razgovor,iI za to smo Vam neizmjerno zahvalni. Moramo priznati, bilo je trenutaka kada smo se pitali hoćemo 
li ikada savladati sve te formule, književne likove i historijske datume. Uspjeli smo sve ali uz Vašu pomoć. 
Sjećat ćemo se uvijek naše razrednice Selme Mešić, profesorice matematike, koja nam je dokazala da je humor 
najbolji način da se prebrode najteže jednačine. Zauvijek ćemo pamtiti da je bila ne samo razrednica, već 
majka, ali i najbolja prijateljica koju bi zasigurno svako poželio. Još uvijek nismo ni svjesni koliko će nam 
nedostajati. Sigurni smo u jedno, da opet upisujemo srednju školu izabrali bismo Treću gimnaziju samo zbog 
razrednice Selme Mešić. Posebno bismo željeli istaknuti sve one trenutke koje smo proveli zajedno, ne samo u 
učionicama, već i izvan njih. Sjećamo se ekskurzija, takmičenja, školskih predstava i brojnih drugih aktivnosti 
koje su nas povezale i učinile našu zajednicu snažnijom. Ti su događaji bili prilika da se upoznamo bolje, da se 
smijemo, radujemo i ponekad suočimo s izazovima kao razred. Svaka utakmica, svaki nastup i svaka 
zajednička aktivnost oblikovali su nas i naučili važnosti zajedništva i suradnje. I naravno, ne možemo 
zaboraviti sve one sitne svakodnevne nezgode – a priznajemo, bilo ih je mnogo. Svi prespavani časovi na 
online nastavi ili brojni izostanci zbog kojih je na sjednici uvijek nekoga boljela glava. Priznajemo da nismo 
bili najbolji i da smo sami odlučivali kad je vrijeme za “izvanredni” veliki odmor i odlazak na kafu u obližnji 
RiTual. Te male stvari su one koje ćemo najviše pamtiti i prepričavati godinama. Hvala vam što ste bili uz nas 
kroz sve ove godine, za svaki osmijeh, svaku podršku i svaku riječ ohrabrenja. Iako odlazimo, sjećanja na ove 
godine zauvijek će ostati s nama. Vaša posvećenost i trud oblikovali su nas u osobe koje smo danas, a vaši 
savjeti bit će nam putokazi kroz sve buduće izazove. Možda se naši putevi raziđu, ali zauvijek ćemo nositi sa 
sobom duh Treće gimnazije i sve što ste nas naučili. Do novih susreta, ostajemo zauvijek zahvalni i ponosni na 
sve što smo zajedno prošli. 

S ljubavlju i zahvalnošću, 
IT smjer, generacija 2020-2024…

IV- 3

Dragi naši,

dok ova slova pišem, svjesni smo da su nam preostali trenuci zajedništva na korak do kraja. Ovdje stojimo 
okupljeni pred ljudima koji su svjedočili našem smijehu, suzama i svim onim sitnicama koje čine našu 
generaciju. Danas nismo samo razred IV-3, već smo priča, priča koja je sada dostigla svoj epilog.

Dopustite mi da se prisjetim trenutaka koje smo dijelili zajedno. Sjećanja su poput zvijezda na nebu, svjetla 
koja nas prate kroz noć i čine putovanje nezaboravnim. Sjećam se naših prvih koraka u školi, puni nade i 
uzbuđenja, kao da smo bili istraživači u nepoznatom svijetu. Sjećam se kako smo zajedno prolazili kroz 
izazove i kako smo podržavali jedni druge, kao prava obitelj. Sjećam se smijeha koji je ispunjavao našu 
učionicu, zvukova koji su odzvanjali hodnicima i naših priča koje su ostale urezane u zidove ovog mjesta. No, 
kao što svaka priča ima svoj kraj, tako i mi moramo krenuti dalje. Ovo nije zbogom već samo rastanak naše 
zajedničke svakodnevnice. Sada je vrijeme da se otisnemo u svijet odraslih i nastavimo svoje putovanje noseći 
sa sobom sve što smo naučili i iskusili u ovim godinama. Ne zaboravimo da su ove godine bile samo početak 
našeg života. Pred nama su nova poglavlja, nova iskustva i nova prijateljstva koja čekaju da budu stvorena. 
Neka ova matura bude samo još jedan korak prema našim snovima, prema onome što želimo postići u životu.

Neka nas naši putevi ponovo spoje, bilo da se to dogodi za nekoliko godina ili za nekoliko desetljeća jer jednom 
kad ste dio IV-3, uvijek ste dio IV-3. Naša veza je jača od diploma i kilometara koji nas razdvajaju.

S ljubavlju i zahvalnošću!

Razred IV-3

IV-4

Nemojte nam šta zamjeriti

U pandemijskoj tmini septembra 2020., srca ispunjenih nesigurnošću i neizvjesnošću, stigli smo na novu 
raskrsnicu, u kuću znanja – Treću gimnaziju. Uz more tuge i zabrinutosti, došli su i novi uslovi školovanja na 
koje se bilo veoma teško naviknuti, ali tu nas je dočekala, širokih ruku, toplog osmijeha, stub našeg razreda, 
naša razrednica Erna Mujić.

Mnogi kažu da je srednjoškolsko doba, najljepše doba u životu. U Treću smo ušli kao djeca, a izašli kao zrelije i 
isklesane osobe, svjesne dubine životnog puta. Ta djeca su tog septembarskog jutra ušla u amfiteatar, ne sluteći 
da će biti najbrojniji razred i razred koji će postati protagonist priče koja će se pamtiti. Uvijek ćemo se sa 
zadovoljstvom sjećati svakog provednog dana u školskim klupama. Od online časova, nastave u amfiteatru, pa 
sve do željno iščekivane nastave u klupama. Za IV-4 je jednostavno morala da zna cijela škola, volimo da 
mislimo da smo uvijek bili strogo na dobrom glasu, ali s obzirom na našu brojnost često smo bili prozivani na 
našu nemirnost. S ljubavlju i osmijehom na licu smo prihvatili tu etiketu i često smo voljeli reći: „Mora i to 
neko.“  Bilo je tu i mnogih neprospavanih noći, kada dođemo ujutro na nastavu i vidimo jedni na drugima da se 
oka nije sklopilo. Ali to je bio život gimnazijalca koji smo odabrali, i to s radošću. Nikada nećemo zaboraviti 
testove iz geografije, koje, činilo nam se, ni svjestke enciklopedije nisu mogle riješiti, časove muzičkog, kada 
su i oni najmirniji propjevali ili časove hemije, kada bi i u najtežim trenucima bili dočekani riječima:“ To je 
dobro, to je pozitivno.“ Naravno, školovanje su nam obilježili i časovi bosanskog jezika, kada bismo često bili 
kritikovani na poseban način, ali i naučeni kako postati dobri ljudi otkrivajući tajne ljudskog duha. Blok časovi 
engleskog, na kojima bi atmosfera uvijek bila na nivou. Šteta bi bilo da se ne spomenu i časovi sociologije na 
kojima se uvijek u pozadini čula pjesma „Funky town“, časova biologije, zbog kojih smo svi postali redovni 
čitaoci klix-a, a pogotovo časova matematike, na kojima smo bili mirni i na veliko čuđenje profesorice vrijedno 
radili u tišini. Neizostavni su bili časovi informatike, na kojima su se na godšinjem nivou mijenjali profesori, 
čineći svaki naš čas interesantnijim od prethodnog. Neobično će nam biti i bez dilema na časovima sporta, 
igrati odbojku ili raditi vježbe, a nećemo zaboraviti ni 50 izreka iz latinskog, pogotovo ne: „Quidquid latine 
dictum sit, altum viditur.“, te čestih rasprava o tome ko više uči, dsd-ovci ili „ovi sa nacionalnog“. U vrtlogu 
školskih časova, novih teorema i informacija, naša kreativnost nije imala granica na časovima fizike kada smo 
satima razlagali sile na kosoj ravni te uviđali vrijednosti ove prirodne nauke u njenom najljepšem odrazu: u 
eksperimentima, planetarijima i muzejima.

Bili smo uvijek složni, pogotovo kada je trebalo moliti profesore za odgađanje ispitivanja i testova, a malo 
manje kada se neko treba javiti da odgovara. Pored svakodnevnih školskih obaveza, organizovali smo 
edukativne izlete, održali razne predstave, i provodili vrijeme u različitim projektima koji su obogatili našu 
svakodnevnicu. Iftari su bili više od običnih okupljanja – bili su to trenuci povezivanja i zajedništva. Uvijek 
smo pronalazili vrijeme za druženje i uživanje.

Najdublju zahvalnost dugujemo našoj razrednici Erni Mujić, koja nas je ne samo poučavala fizici, već nas je 
naučila pravim životnim vrijednostima. Bila je naša druga majka, naša najbolja prijateljica, osoba koja je 
uvijek bila tu za nas i koja je vjerovala u nas čak ni kada mi sami nismo, želeći samo najbolje svakom od nas. 
Zahvalni smo Vam i jer ste nas bez imalo oklijevanja odlučili odvesti na nezaboravna putavanja koja su 
obilježila naša srca – od Beograda do Zagreba, Španije... Hvala Vam najbolja razrednice! Vi ste velikim 
dijelom zaslužni za sva lijepa sjećanja koja nosimo iz školskih klupa. Volimo vas!  

Želimo zahvaliti kolektivu Treće gimnazije, čija je podrška uvijek bila iznad očekivanja. Hvala vam što ste nas 
vodili putem znanja, podržavali u našim naporima i vjerovali u naše potencijale!

Dok se sada opraštamo od tebe, draga gimnazijo, znaj da nosimo tebe – našu odaju znanja i prijateljstva - u 
srcima koja su ispunjena zahvalnošću i ljubavlju! Sve što smo prošli kroz ove četiri godine u tvojim hodnicima 
ostaje utkano u naše najljepše uspomene. Iako se naši putevi razilaze, uvijek ćemo biti povezani nitima sjećanja 
na bezbrižne školske dane.  

S ljubavlju i zahvalnošću,
IV-4

Faris Čaklovica, Predsjednik Vijeća učenika

Četiri godine smo proveli u klupama Treće gimnazije, četiri godine smo se družili, smijali i plakali zajedno. 
Jedna stepenica u stubištu života, neizostavna, ali kratkog trajanja. Pamtit ćemo, i cijeniti, sve trenutke 
provedene u učionicama, jer su one zbližile devetnaest stranaca, koji su, jedni drugima, ostavili vječne pečate u 
životima. 
Sjećat ćemo se, s osmijehom na licu, naše ekskurzije u Španiju, studijskih posjeta Splitu i Beogradu, svakog 
izleta, svakog izlaska poslije škole, a prije svega, sjećat ćemo se jedni drugih, i svakog dana naših prijateljstava, 
koja su procvjetala usprkos COVID-u i online nastavi. Svaku internu šalu i dijeljena iskustva ćemo 
prepričavati, svaki savjet naših profesora ćemo držati u podsvijesti. Uspomene s ekskurzije i ovaj najljepši 
period naših života, u kojem smo bezbrižno živjeli, iz dana u dan, čuvat ćemo u albumima i okvirima naših 
srca. 
Prije svega, želimo se zahvaliti našoj razrednici, profesorici Elmi Mašnić-Šikalo, koja nas je, kroz ove četiri 
godine, na svaki mogući način, pretvorila u bolje ljude. Zahvalni smo joj na svakom trenutku u društvu, svakoj 
šali i očitanoj lekciji. Također se zahvaljujemo svim drugim profesoricama i profesorima koje/koji su bile/bili 
dio našeg srednjoškolskog života. Želimo da svi naši profesori znaju da cijenimo sve što su za nas uradili. 
Nikada nećemo zaboraviti učenje u ćošku kabineta, svaku lekciju iz hemije predstavljenu na zabavan način, 
testa iz latinskog krajem/početkom mjeseca, zmaja u kabinetu biologije, slučajna zaboravljanja persiranja 
profesora.U najljepšem sjećanju će nam ostati kako u autobusu na ekskurziji niko nije spavao, kada je u 
Veneciji, jutrom, zablistao pun mjesec, talijanske krivine, legendarni kafić u Lido di Jesolu i mnoštvo drugih 
trenutaka...kreativno, poštujemo. Sjećat ćemo se i zanimljivih časova fizike i vedre profesorice, 
mikroskopiranja uz muziku, časova matematike koju nismo mrzili jer smo voljeli profesoricu, rijetkih, 
prijevremenih izlazaka sa časa i mnogih (ne)uspjelih laboratorijskih vježbi. 
Dok ovo pišemo, osjećamo kako naša priča polako prelazi na novu stranicu. Svaka uspomena koju ostavljamo 
u folder Treće gimnazije učinila nas je ljudima koji jesmo danas. Ostalo nam je da se nadamo da kao ptice koje 
lete u različitim smjerovima, i mi se nekad ponovo sretnemo na istom nebu. Možda će to biti na trgu sjećanja, 
gdje ćemo se smijati, dijeliti priče i prisjećati se ovih dana, ali bez obzira na to gdje nas vodi naša budućnost, 
neka ovo pismo ostane podsjetnik da smo zajedno ispisivali naše najdraže stranice života.

Kroz sve izazove i radosti, zajedno smo rasli i učili, stvarajući uspomene koje će trajati cijeli život.

Hvala Trećoj gimnaziji, koja je svaki trenutak učinila posebnim, hvala vam što ste bili naša podrška i rame za 
plakanje. 

IV-5

IV-6

Pišem vam ovo oproštajno pismo s mješavinom osjećaja. S jedne strane, ponosna sam na sve što ste postigli 
tokom školskih godina, a s druge strane, tužna što se ova etapa završava i što ćemo se razdvojiti.

Gledajući unazad, sjećam se kako smo zajedno prolazili kroz sve izazove i poteškoće, ali i kroz radosti i 
uspjehe. Svaka lekcija, svaki test, svaka predstava, svako putovanje ili školski projekat - svaki je doprinio 
našem rastu i razvoju kao pojedinaca, ali i kao zajednice. Iako naš zajednički put nije započeo na uobičajen 
način, već smo prvu godinu proveli gledajući jedni druge kroz ekran, nije trebalo dugo da se povežemo i 
stvorimo nešto posebno. U tih prvih godinu dana i u ove tri godine koliko smo zajedno sjedili u istim klupama, 
uspjeli smo izgraditi snažnu povezanost i zajedništvo koje će ostati urezano u našim srcima zauvijek.
Svaki od vas nosi sobom nevjerojatnu količinu talenta, strasti, snage i ljubavi. Vidjela sam vas kako se 
suočavate s izazovima s hrabrošću i odlučnošću, kako ste pomagali jedni drugima i izgrađivali prijateljstva 
koja će trajati cijeli život. To je ono što čini naš razred posebnim.

Sada je došao trenutak da zakoračimo u nepoznato i otvorimo novo poglavlje u svojim životima. Bez obzira na 
to kamo nas put odvede, budite uvjereni da smo opremljeni snažnim temeljima koje smo stekli u Trećoj 
gimnaziji. Neka hrabrost, strast i odlučnost budu naše vodilje dok slijedite svoje snove i ciljeve. Ustrajte u 
onome što volite i što vas pokreće, jer samo tako možemo ostvariti svoj puni potencijal i donijeti pozitivne 
promjene u svijet oko nas.

Želim vam svu sreću i uspjeh u budućnosti. Neka nas život vodi prema cilju koji će nas ispuniti srećom i 
uspjehom.
Neka naša budućnost bude puna avantura i neka naše snove prati uspjeh. Sjetite se da uvijek možete računati na 
podršku vaših bivših kolega i prijatelja iz srednje škole.
Hvala vam na svim divnim uspomenama i iskustvima koje smo dijelili. Nadam se da ćemo se jednog dana 
ponovno sresti i podijeliti nova iskustva.

S ljubavlju i zahvalnošću,

Naida Džananović svom IV-6

